Antur yr Actau


Arolwg?!
Actau pennod 11, adnod 19 – 26
Wyt ti wedi clywed hyn yn cael ei ddweud?

 “Mae dy ystafell wely di fel twlc mochyn!  Dos i fyny yna y funud yma i glirio a glanhau.  Fe fydda i yno mewn hanner awr i wneud yn siŵr bod ti wedi gwrando arna i!!”

Ac mewn hanner awr, mae’r inspection yn digwydd – a druan ohonot ti os wyt ti ddim wedi ufuddhau!  

Mae yna arolwg o ryw fath yn digwydd yn Antiochia yn y bennod hon o Actau.  Mae llawer iawn o bobl yno wedi credu a throi at Grist, ac mae’r arweinwyr yn Jerwsalem am gael adroddiad o’r hyn sy’n digwydd yno.  Maen nhw’n dewis Barnabas i fynd yno.  Nid mynd yno i chwilio am feiau roedd Barnabas (anogwr ydy ystyr ei enw), ond i helpu’r eglwys ifanc yn Antiochia. Mae Barnabas ei hun yn rhannu’r newyddion da yno, a hyd yn oed mwy o bobl yn cael eu harwain at yr Arglwydd ganddo. 

Mae arolwg yn codi ofn ar rai pobl – athrawon mewn ysgol er enghraifft (!), neu pan mae’r heddlu yn eich tynnu chi i ochr y ffordd er mwyn edrych ar gyflwr eich car (!), ond mae’n gallu bod yn beth da.  Mae’n helpu ni i weld beth sy’n gweithio a beth sy ddim; beth sy angen ei newid; beth sy angen ei wneud.  Mae Barnabas yn gweld bod angen gweithiwr arall i helpu’r eglwys ifanc yma – roedd Antiochia (Antakya, de ddwyrain Twrci heddiw) mewn lle allweddol yn ddaearyddol os oedd yr eglwys am fynd â’r newyddion da allan i’r byd mawr.  Roedd angen rhywun fyddai’n gallu siarad gydag Iddewon a phobl oedd ddim yn Iddewon.  A meddyliodd Barnabas am Saul, y disgybl brwdfrydig roedd o wedi ei gynorthwyo wrth ei gyflwyno i’r arweinwyr yn Jerwsalem pan oedd pawb mor ddrwgdybus ac yn amau ei fod yn sbei!  Dyna’r un oedd ei angen ar Antiochia ac fe aeth i Darsus ei hun i edrych am Saul.  Mae’r ddau wedyn yn gweithio gyda’i gilydd yn Antiochia am flwyddyn – dyna ddechrau partneriaeth lwyddiannus a ffrwythlon.

Oes gen ti lysenw?  Neu oedd gen ti lysenw pan oeddet ti yn yr ysgol?  Roedd pobl weithiau yn fy ngalw i yn Pws (Cat-rin)!  Dydy pawb ddim yn hoffi cael eu galw wrth eu llysenwau. Llysenw oedd yr enw Cristnogion i ddechrau, yr enw cafodd ei ddefnyddio gyntaf yn Antiochia am ddilynwyr Iesu Grist. Roedd pobl Antiochia yn hoffi rhoi llysenwau ar bobl ac mae’n siŵr bod nhw’n meddwl eu bod nhw’n glyfar iawn yn bathu’r enw newydd.  

Ac mae’r llysenw yn dal i gael ei ddefnyddio heddiw, dwy fil o flynyddoedd yn ddiweddarach.

Doeddwn i ddim mor hoff o’r enw Pws– ond rydw i’n falch iawn, iawn o’r enw Cristion!

